
ЖМКлар Үстүнөн Келип Түшкөн Даттанууларды Териштирүү Комиссиясы
Чечим № 4
ЖМКлар үстүнөн келип түшкөн даттанууларды териштирүү комиссиясы

төрага Ш.Ю.Майчиев,

катчысы Н.А.Абдыкеримова,

Комиссиянын мүчөлөрү

курамында: 

Комиссиянын жыйынында жаран Иманкадыр Рысалиевден, «Азия Ньюс» эркин гезитинде 2018-жылдын 5-июлунда жарыяланган «Икрамдан кутулсак Иманкадыр бар» жана 2018-жылдын 19-июлунда басылган «Туура бийде тууган жок, туугандуу бийде ыйман жок» деп аталган жарыялоолордун үстүнөн келип түшкөн даттануусуна байланыштуу, алардын заманбап журналистиканын адеп-ахлак принциптери менен стандарттарына жана Кыргызстан журналистинин этикалык кодексинин жоболоруна ылайык келиши маселесин карап чыгып, төмөндөгүлөрдү
АНЫКТАДЫ:
ММК үстүнөн даттанууларды иликтөө боюнча комиссияга Иманкадыр Рысалиевден «“Азия Ньюс” гезитинин башкы редактору, гражданин Сартбаевге... » деп аталган жана бир эле учурда ачык кат менен даттануу милдетин аткарган кайрылуу келип түшкөн.
Даттануучуну өз кайрылуусунда белгилегендей, «Азия Ньюс» эркин гезитинде 2018-жылдын 5-июлунда жарыяланган «Икрамдан кутулсак Иманкадыр бар» жана 2018-жылдын 19-июлунда басылган «Туура бийде тууган жок, туугандуу бийде ыйман жок» деп аталган жарыялоолор түрткү берген.
Даттануучу И.Рысалиев «Азия Ньюс» гезитинин башкы редактору Аслан Сартбаевге ачык кат түрүндөгү кайрылуусун жолдогон жана ал И.Рысалиев жөнүндө «» «ушак таратып жаткандыгына» нааразылык билдирип, А.Сартбаевди «ушак таратып, бизнес жасаган...бизнесмен» деген жана А.Сартбаевди «ушакчы бизнесмен» катары мүнөздөгөн.
Ошол эле учурда Комиссияга кайрылган И.Рысалиев журналисттер менен соттошуп жүрүштү каалабагандыгын жана ага карата жазылган «жалган-жалаа маалыматтарды төгүндөшүн, менден кечирим сурашын талап кылам» деп билдирген.

Кайрылуучу «Премьер-министр Мухамметкалый Абылгазиев бир тууган бажасы Иманкадыр Рысалиевге күндө барып кызмат кылбаган, бирок үйүндө жатып алып эле банктар, «чоң долбоорлор» менен иштеген, айына бир канча мин, долларбайларды сиңирген кызматтарды таап бергени» эч кандай так фактылар менен далилденбеген деп баса белгиледи.
И.Рысалиев жогоруда айтылгандардан «Премьер-министр Мухамметкалый Абылгазиев бир тууган бажасы Иманкадыр Рысалиевге күндө барып кызмат кылбаган, бирок үйүндө жатып алып эле банктар, «чоң долбоорлор» менен иштеген, айына бир канча мин, долларбайларды сиңирген кызматтарды таап бергени» бири да эч кандай так фактылар менен далилденбеген, деп билдирди. Мында  аттары аталган кишилердин бири экинчисине «күндө барып кызмат» кылган-кылбаганы да, «бирок үйүндө жатып алып эле банктар, «чоң долбоорлор» менен иштегени» да так негизделбеген, анын үстүнө ким жана кайсы кызматтарда «айына бир канча мин, долларбайларды сиңиргени» да так жазылбагандыгын баса белгиледи. Мындан тышкары, «дал ушул жагынан маалыматы бар адамдар нааразы болууда» деп жазылгандыгын белгиледи. Бирок дал ошол «маалыматы бар» жана «нааразы болгон адамдар» ким экендиги көрсөтүлбөгөн жана бул сөздөр курулай эле келтирилгендигине көңүл бурду.
И.Рысалиев эки чакан материалда анын кейипкерине тийиштүү айтылгандардан «Акаевдин экс-пресс-секретары» дегени гана так маалымат экендигин тастыктады. Ал эми «Жаныштын идеологу Иманкадыр Рысалиев бүгүнкү күндө Кудайын тааныбай чиренип» жүргөнү да, «Соке — досум, премьер Абылгазиев — бажам» деп, бүтүндөй бизнесмендерди үркүтүп, кадр саясатына кийлигишип, кутура баштаганын» анонимдүү автор эч бир так факты менен далилденбегендигин айтты.
Ошондой эле «Соке — досум, премьер Абылгазиев — бажам» деп, бүтүндөй бизнесмендерди үркүтүп, кадр саясатына кийлигишип, кутура баштаганына” да эч бир жүйө келтирилген эмес. Ал эми «Атамбаевдин түбүнө Икрам жетсе, Жээнбековду эми жаманатты кылууга Иманкадыр киришти» деп элдин баары айтышууда», - деп, бир дагы так булак айтылган эмес.

Жалпылап айтканда, жогорудагы жарыялоолор бир беткей, бир тараптуу мүнөздө жазылган, анда абдан сынчыл, ал турсун ушак сөздөргө кабылган кишиге (даттануучуга) өз ой-пикирин билдирүүгө жана өз жүйөлөрүн келтирүүгө эч кандай мүмкүнчүлүк берилбеген. Мында бир дагы так маалымат жана маалымат булагы сунуш кылынбастан, «элдин баары айтышууда», «бекеринен сөз чыкпайт»  деген сыяктуу гана үстүртөн «булактарга» «шилтеме» жасалган.
Жогоруда айтылгандарга таянып, И.Рысалиев анын жеке кадыр-баркына жана ар-намысына шек келтирилгендигин белгилеп, аталган жарыялоорду толук бойдон, ошол эле көлөмдө жана ошол эле арипте басылышын, ошондой эле андан кечирим суралышын талап кылууда.
Комиссиянын көз карашынча, жогоруда аталган жарыялоолордун натыйжасында, окурмандарда даттануучу жөнүндө жалпы-жонунан ал жосунсуз жоруктары, олдоксон жүрүш-турушу менен айырмаланган инсан экени катары таасир калганы ыктымал. Ушуга байланыштуу эки жарыялоо тең басылышынан мурда экинчи тараптын – даттануучунун да - ой-пикирин сурашы керек эле. 
Демек, биздин оюбузча, аталган жарыялоолор мыйзам менен адеп-ахлакты урматтаган журналисттик коомдоштуктагы каада-салттарды одоно түрдө бузууда деп эсептейбиз.
Комиссия, арыздануучу даттанып жаткан эки жарыялоо тең «Журналисттердин жүрүш-туруш принциптеринин эл аралык декларациясы» (1954-ж.) жана «Журналисттердин кесиптик адеп-ахлагынын эл аралык принциптери» (1983-ж.), ошондой эле Кыргызстан журналистинин этикалык кодекси деп аталган документтерде көрсөтүлгөн журналистиканын эл аралык принциптерине ылайык келишин карап чыгууда.

Журналистиканын башка негизги жанрларындагыдай эле, аталган жарыялоолордо камтылган маалыматтарга дагы, анын аныктыгын, калыстыгын, алдын ала бир максатты көздөбөгөндүгүн жана тең салмактуулугун камсыз кылуу сыяктуу талаптар коюлат.

Маалыматты таратууда анын аныктыгын жана калыстыгын камсыз кылуу принциби чагылдырылып жаткандар иш жүзүндө болгон окуяларга же бирөө берген маалыматтарга дал келиши керек дегендикке жатат. Маалыматтын тактыгын, аныктыгын камсыз кылуунун негизги жолу катары аны текшерүү болуп саналат. Жазган киши өз көзү менен көрбөгөн окуянын болгондугун жана тактыгын, же болбосо башка бирөөдөн гана уккандар жөнүндө автор жок дегенде эки маалымат булактан тактап жазганы абзел («эки булак эрежеси»). Ал эми үстүнөн арыздануучу даттанган материалдарда бир дагы так маалымат булагы көрсөтүлгөн эмес.

Маалыматты таратууда журналист жеке өзү тарабынан баа берип, өзүнүн гана көз карашын таңуулабашы керек. Ал эми материалдын тең салмактуулугуна журналист өзгөчө талаш-тартыштуу маселелерде бардык тараптарга өз ой-пикирин билдирүү үчүн бирдей, тең мүмкүнчүлүк бергендиги, жеке өзү алдын ала кандайдыр бир максатты көздөбөгөндүгү аркылуу жетишет.

Жогоруда айтылгандарга байланыштуу, басылган эки жарыялоодо тең И.Рысалиевге карата жазылгандарда бейтараптык, тең салмактуулук жана калыстык принциптери сакталган эмес деген тыянакка келсе болот. Бул жарыялоолордо И.Рысалиевге тийиштүү маалымат бир беткей, бир тараптуу гана жазылып, тескерисинче, И.Рысалиевге болсо ал өз ой-пикирин билдирүүгө мүмкүнчүлүк берилген эмес. Маалыматты мындай ыкмада таратуу окурмандарда И.Рысалиевге тиешелүү анын жүрүш-турушу адеп-ахлаксыз, иш-аракеттери мыйзамсыз экендиги тууралуу негизсиз таасир калтырган десе болот.

Аталган материалдарды талдоо натыйжасында, эки жарыялоо тең даттануучуга жекече таризде негизсиз баа берүүгө гана негизделди деген тыянакка келүү ыктымал.

«Журналисттердин жүрүш-туруш принциптеринин эл аралык декларациясы» (1954-ж.) жана «Журналисттердин кесиптик адеп-ахлагынын эл аралык принциптери» (1983-ж.), ошондой эле Кыргызстан журналистинин этикалык кодексинде жалпы-жонунан баяндалган  журналистиканын эл аралык принциптерин жана өз Жобосунун V-бөлүгүн жетекчиликке алып, ЖМКлар үстүнөн келип түшкөн даттанууларды териштирүү комиссиясы төмөндөгүлөрдү
Ч Е Ч Т И :
1. Жаран Иманкадыр Рысалиевдин «Азия Ньюс» эркин гезитинде 2018-жылдын 5-июлунда жарыяланган «Икрамдан кутулсак Иманкадыр бар» жана 2018-жылдын 19-июлунда басылган «Туура бийде тууган жок, туугандуу бийде ыйман жок» деп аталган жарыялоолорго карата төгүндөө басылышын талап кылган арызы аны карап чыгуу үчүн кабыл алынсын.
2. Аталган жарыялоолордо Кыргызстан журналистинин этикалык кодексинин төмөнкү жоболорун бузууга жол берилген:
- 8-берене. «Журналист эч кандай шартта билип туруп жалган маалымат жарыялабашы керек. Эгерде таркатылган маалымат чындыкка жатпай турган болуп чыкса, журналист аны колдо болгон бардык мүмкүнчүлүктөрдү пайдалануу менен түзөтүүгө милдеттүү».

- 9-берене:  «Тартылган сүрөттөрдү жана аларга коюлган колдорду, тексттерди, материалдардын аталыштарын редакциялоодо материалдарды бурмалоого... жол берилбейт... Материалдардын тексттери, интершоокумдар, маектер тартылган материалдын видеокатарына туура келиши керек». Тескерисинче, аталган жарыялоолор алардын аталыштарынан эле баштап, айыптоо таризде тартуулангандыгы көзгө урунуп турат: «Икрамдан кутулсак Иманкадыр бар», «Туура бийде тууган жок, туугандуу бийде ыйман жок».
- 10-берене: «Фактыларды, божомолдорду жана пикирлерди бири-биринен даана бөлүү зарыл». Бирок эки материалдын биринде да айыптоо мүнөздө жазылгандардын бири да так фактылар, документтер менен далилденген эмес. Ал эми алардын ордуна жарыялоолордо колдонулган «элдин баары айтышууда»,  «бекеринен сөз чыкпайт» деген сөз түрмөктөр андай далилдердин ордун толтурушу мүмкүн эмес.
- 17-берене: «Журналист карама-каршы тараптардын, анын ичинде журналисттин сынына кабылган адамдардын пикирлерин тең салмактуу бериш керек». Арыздануучу даттанган аталган жарыялоолордун биринде да ой-пикирин билдирүү үчүн анын өзүнө мүмкүнчүлүк берилбеген.
- 22-берене. «Журналист жеке кызыкчылыктарын көздөп, ЖМК аркылуу өз араздаштарынан өчүн албашы керек».
3. «Азия Ньюс» эркин гезитинин редакциясынан 2018-жылдын 5-июлунда жарыялаган «Икрамдан кутулсак Иманкадыр бар» жана 2018-жылдын 19-июлунда басылган «Туура бийде тууган жок, туугандуу бийде ыйман жок» деп аталган жарыялоолоруна карата төгүндөө басылышы талап кылынсын.
4. Комиссиянын чечими бардык ЖМК редакцияларына, бейөкмөт уюмдарга, бийлик органдарына жана мамлекеттик мекемелерге жөнөтүлсүн.

5. ЖМКлар үстүнөн даттанууларды териштирүү комиссиясынын материалдары «Журналисттин кесиптик адеп-ахлагы» окуу курсунун алкагында студенттер тарабынан окуп үйрөнүлүшү үчүн Кыргызстандын жогорку окуу жайларынын журналистика факультеттерине жана кафедраларына өткөрүлүп берилсин.
6. Ушул билдирүүнү башка ЖМКлар аркылуу жарыялоо укугу билдирүүчүнүн жана ЖМКлар үстүнөн даттанууларды териштирүү комиссиясынын ыктыярына коюлсун.

